
        საკვლევ საკითხს წარმოადგენს გირავნობის დროს რიგითობასთან დაკავშირებული 

მოქმედი სამართლებრივი რეგულაციები და მისი თანმხლები პრობლემატური  

საკითხები. კვლევაში იქნება ის თემები განხილული , რომლებიც არის ყველაზე 

მნიშვნელოვანი და ამავდროულად სამარილებრივი თვალსაზრისით ბუნდოვანი და 

ხარვეზების შემცველი.  

      კვლევის მიზანია თვალსაჩინო გახადოს გირავნობის, როგორც სამართლებრივი 

უფლების როლი და წამოწიოს ის ხარვეზები, რომლებიც საკმაოდ მრავლად გვხვდება ამ 

უფლების გამოყენების დროს. კვლევა გირავნობის ყველა ასპექტს შეეხება, თუმცა 

ძირითადი ყურადღება იქნება გამახვილებული  რიგითობასთან დაკავშირებულ 

საკითხებზე. ამის მიზეზი ის არის, რომ რიგითობა გირავნობის დროს ერთ-ერთი 

ყველაზე ხარვეზიანი და ბუნდოვანი საკითხია. ის თუ კონკრეტულად რაში გამოიხატება  

პრობლემატური საკითხები  ამაზე ვრცლად ქვემოთ იქნება საუბარი. თუმცა აქვე იმის 

თქმა არის შესაძლებელი , რომ რიგითობას გადამწყვეტი როლი გააჩნია კრედიტორის 

უფლების განხორციელებაში.  ხარვეზების წინა პლანზე წამოჭრის პარალელურად 

საუბარი იქნება სამართლებრივად პრობლემატური საკითხების მოგვარების გზებზე, რაც 

ასევე კვლევის მიზანთა სიაში შედის. 

     კვლევის ფარგლებში იქნება განხილული სხვადასხვა ლიტერატურა და სტატიები, 

რომლებიც ეხმიანება გირავნობის უფლებასა და რიგითობის დროს არსებულ 

სამართლებრივ რეგულაციებს.   ბუნებრივია, განხილვის მთავარი საგანი იქნება 

საქართველოს სამოქალაქო კოდექსი და იქ არსებული სამართლებრივი ნორმები, 

რომლებიც პირდაპირ კავშირშია გირავნობასთან და მის თანმხლებ საკითხებთან. ფართო 

და დასაბუთებული კვლევის ჩასატარებლად ,  ქართული კანონმდებლობა შედარებული 

იქნება  უცხოურ კანონმდებლობასთან. შეიძლება ითქვას , რომ ძირითადი პარალელები 

გერმანულ სამართალთან იქნება გავლებული. 

         ნაშრომის განხილვის დროს გამოყენებულია კვლევის  სხვადასხვა 

მეთოდოლოგია.კერძოდ: ისტორიულ-სამართლებრივი, შედარებით-

სამართლებრივი, აღწერილობითი და სისტემური კვლევის მედოდები. რა თქმა 

უნდა, თითოეულ მათგანს გააჩნიათ განსხვავებული დატვირთვა კვლევის 

მიმდინარეობის დროს. უფრო კონკრეტულად კი, ისტორიული-სამართლებრივი 

კვლევის მეთოდის მეშვეობით შეიძლება იმის თქმა თუ რა  სახით არსებობდა 

გირავნობა , როგორც სამართლებრივი უფლება ერთმანეთისგან განსხვავებულ 

დროსა და სივრცეში. სისტემური და აღწერილობითი კვლევის მეთოდებით 

შეიძლება საუბარი გირავნობის მნიშვნელობაზე და მის შინაარსობრივ მხარეზე. 

ამასთან ერთად კვლევის ეს მეთოდები საშუალებას იძლევა , რომ მოხდეს 

გირავნობის უფლების  სისტემურად განსაზღვრა და მასთან ერთად  რიგითობის  

საკითხის სიღრმისეული ანალიზი. 

                   რაც შეეხება შედარებით -სამართლებრივ კვლევის მეთოდს მისი ძირითადი 

ფუნქცია ის არის, რომ  ეროვნული კანონმდებლობა შედარდეს უცხოური 

სამართლის სისტემებთან. ზემოთ ხსენებული კვლევის მეთოდის დახმარებით 

შესაძლებელია გირავნობის როლის განსაზღვრა  ქართულ კანონმდებლობაში და 

შემდგომ შედარება უცხოურ კანონმდებლობასთან .  შედარებით-სამართლებრივი 

კვლევის მეთოდით შეიძლება იმის განსაზღვრა, თუ  რა მსგავსება  და 

განსხვავებები არსებობს ადგილობრივსა  და სხვა ქვეყვის სამართლებრივ სისტემას 

შორის. 

                  ყოველივე ზემოთ თქმულიდან გამომდინარე, კვლევის მიზანს წარმოადგენს 

გირავნობის უფლების უფრო ფართო განმარტება, მასთან თანმხლები  

სამართლებრივი საკითხების ანალიზი.  კვლევის მთავარი დანიშნულება და 

ამავდროულად მიზანია  საუბარი იმ ბუნდოვან საკითხზე , რომლებიც გირავნობის 

დროს რიგითობას უკავშირდება. მიზანთა სიაში შედის ისიც, რომ ჩამოთვლილ 

სამართლებრივ ხარვეზებზე ფართო მაშტაბით დაიწყოს მსჯელობა. მეტად 

აქტუალური გახდეს აღნიშნული საკითხები და  მოიძებნოს  სამართლებრივად 

სწორი გზები, რომლებიც ზემოთ ჩამოთვლილ ხარვეზებს გამოასწორებს. 

                    

 


